
Mai 23  Cyfarfod  ein Cyngor. Cafwyd presenoldeb da am ddiwrnod oedd, unwaith eto, gydag agenda lawn. Cafwyd adroddiadau dilynol ar Hyfforddiant Diwinyddol a’ r cynnydd a wnaed; y ddogfen Gweinidogaeth Fro; Dogfen yr Eglwysi Cyfamodol ar Weinidogaeth a Rennir ac ymateb y byrddau iechyd ar Gaplaniaethau. Diolchwyd yn arbennig i Peredur O Griffiths sydd wedi diweddaru ein gwefan. Roedd gan Vaughan Salisbury restr sylweddol o faterion ar addysg i’w hystyried yn ogystal â’r holiadur oedd wedi’i gwblhau ar y cwricwlwm newydd y gallai Aelodau ei ddefnyddio/rannu. Cafwyd yr adroddiadau arferol gan Gethin Rhys ar ran CYTÛN a chan y Trysorydd Martin Spain. Rhoddodd Gethin adroddiad hefyd ar yr ohebiaeth a’r cyfarfodydd y bu’n ymwneud â hwy o ran cau banciau a chyfleusterau’r Swyddfa Bost yn ogystal ag adrodd ar enwebiadau CYSAG.  Diolchwyd i’r Parch Sally Thomas am ei chyfraniad dros y blynyddoedd a dymunwyd yn dda iddi yn y dyfodol.  
Gellir gweld copi llawn o’r cofnodion ar y wefan neu drwy e-bost oddi wrth Mrs Helen Jones, Ysgrifennydd (rhys.helen.jones@btinternet.com). Mae’r cyfarfod nesaf ar Dachwedd 14eg.
Mehefin 10 Mynychu cyfarfod blynyddol Undeb Bedyddwyr Cymru yn Aberteifi  a thystio  i sefydlu eu Llywydd newydd  Mr David Peregrine.
 Mehefin 12   Mynychu’r dathliad yn Eglwys Gadeiriol Aberhonddu, o 20 mlynedd o “Open the Book”  a 10 mlynedd o “Agor  y Llyfr”. Yn amlwg mae yna lawer o grwpiau pwrpasol sy’n neilltuo eu hamser i’r cyflwyniadau pwysig hyn mewn ysgolion yng Nghymru. Bydd dyfodiad y cwricwlwm newydd yn rhoi hyd yn oed mwy o gyfleoedd i eglwysi fynd i ysgolion cynradd i "agor y llyfr". Ni ddylid colli’r cyfleoedd hyn.
Mehefin 19  Mynychu cyfarfod cyffredinol blynyddol CYTÛN yn Amwythig  a oedd yn cynnwys ystod eang o faterion fel sy’n briodol mewn cyfarfod cyffredinol blynyddol. Roeddwn wedi cael gwahoddiad i roi trosolwg o weithgareddau’r CERC yn ystod fy nghyfnod yn y swydd ac yr oeddwn yn falch o allu gwneud hynny. 
Gorffennaf 1  Mynychu Derbyniad 20 mlwyddiant Datganoli yn Swyddfa Llywodraeth Cymru. Cafwyd sawl araith berthnasol gan rai o aelodau gwreiddiol 1999 yn ogystal â chan y Prif Weinidog presennol Mark Drakeford
[bookmark: _Hlk497475468]Gorff 8-10   Mynychu Cymanfa  Gyffredinol Eglwys Bresbyteraidd Cymru yn Wrecsam-trwy wahoddiad. Cyd gerdded yng ngorymdaith y Parchg Brian Matthews. wrth iddo drosglwyddo’r Llywyddiaeth i’r Parchg Marcus Robinson. Cafwyd yr adroddiadau, cyflwyniadau a darlithoedd arferol ynghyd â gwasanaethau addoli ystyrlon. Profiad arbennig iawn i mi yn bersonol oedd gweld fy Ngweinidog (Parch Evan Morgan) nid yn unig yn cael ei ethol yn Lywydd y Gymanfa  Gyffredinol am 2020-21 ond hefyd ei glywed yn traddodi darlith deimladwy a chofiadwy yn dwyn y teitl "Yr Eglwys Gynhwysol". Bydd yn cael ei chyhoeddi maes o law.
Gorff 16  Cyfarfod o Gyngor Rhyng-ffydd Cymru. Unwaith eto croesdoriad da o gynrychiolwyr y gwahanol grefyddau yn bresennol a phawb yn cyfrannu’n rhydd. Rhannwyd y manylion am wahanol ddigwyddiadau rhyng-ffydd gan gynnwys yr wythnos ryng-ffydd (ceir manylion ar wefan Cyngor Rhyng-ffydd Cymru: https://www.interfaithcouncilwales.cymru). Rhoddwyd cyflwyniadau hefyd ar y Rhwydwaith  Rhyng-ffydd Ewrop a Gogledd America a’r ymweliad â Chaerdydd ar 9 Medi gan Ainsley Griffiths; ar y Cwricwlwm Newydd gan Paula Webber a chan Dean Atkins ar Fforwm Aml-ffydd Y Prif Ddinasoedd.
Yn dilyn y cyfarfod dosbarthodd Aled Edwards, yr Ysgrifennydd, y trydar "Mae honiad  bod un o’n cantorion wedi gwneud sylw am Fwslemiaid a bysus yng Nghaerdydd.  Yn rhyfedd, fe gafwyd cyfarfod rhagorol heddiw o Gyngor Rhyng-ffydd Cymru. Fe ddown yn gyfeillion o bob rhan o Gymru. Ceir cyfeillgarwch eithriadol o gynnes rhyngom i gyd. Mae sarhau un cred yn ymosodiad ar bob cred. Fel cyd Gymru fe fynnwn ddatgan hyn”.
Awst 6 Gwasanaethais fel aelod o banel yn yr Eisteddfod Genedlaethol, a drefnwyd gan yr Eglwys yng Nghymru, i drafod cysylltiadau rhyng-ffydd yng Nghymru. Yr oeddwn yno fel aelod o Gyngor Rhyng-Ffydd  Cymru. Cadeiriwyd y drafodaeth gan y Parchg Ganon Robert Townsend ac aelodau eraill y Panel oedd yr Esgob Andy John (Bangor), Arooj Khan (Cyngor Mwslimiaid Cymru); Joanna Thomas (Pennaeth ysgol Y Faenol, Bangor); Dr Dai Lloyd, A.C.  Cafwyd trafodaeth agored iawn gyda llawer o enghreifftiau o sut mae cysylltiadau rhyng-ffydd a gweithgareddau yng Nghymru yn hyrwyddo cyfeillgarwch, goddefgarwch a pharch. Cytunwyd yn gyffredinol fod gan bob ffydd fwy yn gyffredin nag sydd ganddynt o wahaniaethau ac mae’r gelyn cyffredin i bob ffydd y dyddiau hyn yw dyneiddiaeth a seciwlariaeth. Roedd yn galonogol clywed y farn bod cysylltiadau rhyng-ffydd yng Nghymru yn rhoi arweiniad i genhedloedd y DU a’n bod wedi osgoi llawer o'r tensiynau a geir mewn mannau eraill drwy siarad â’n gilydd.
Awst 9  Bu Nerys Siddall (cynrychiolydd o ogledd Cymru ar CERC) a minnau’n cynnal yr oedfa ar stondin CYTUN yn yr Eisteddfod Genedlaethol yn Llanrwst.
Medi 19   Mynychu digwyddiad am Pentecost yn Eglwys y Dinas URC-a drefnwyd gan Gyngor Rhyng-ffydd. Roedd sawl aelod Cristnogol, Hindŵ a Mwslimaidd yn bresennol. Roedd yn gyfarfod addysgiadol a diddorol dan arweiniad y Parch Sally Thomas (URC) a Sam Pritchard (y Gynghrair Efengylaidd).
Medi 24  Mynychu digwyddiad yn mosg Dar ul-Isra – a drefnwyd  gan y Drydedd  Ffurf Anglicanaidd o Gymdeithas Sant Ffransis – i nodi 800mlwyddiant y cyfarfod rhwng Sant Ffransis o Assisi a Sultan Malik al-Kamil ger Damietta yn ystod y Pumed Groesgad. Pwrpas y digwyddiad oedd hyrwyddo deialog rhyng-ffydd yng Nghymru. Cafwyd pryd o fwyd a chyflwyniad dramatig yn y cyfarfod dwy awr hwn gyda chynrychiolaeth dda o aelodau Anglicanaidd, Catholig a' r Eglwysi  Rhyddion  yn ogystal â’r cyfeillion Mwslimaidd oedd yn cynnal y digwyddiad.
30 Medi  Mynychu digwyddiad diwrnod llawn i randdeiliaid a drefnwyd gan Lywodraeth Cymru ar "Gynyddu Amrywiaeth a Chynhwysiant mewn Penodiadau Cyhoeddus yng Nghymru". Y gobaith oedd datblygu gweledigaeth ar gyfer amrywiaeth; i ddatblygu syniadau ar gyfer gweithredu ac i ddarparu profiad addysgol. Yn amlwg mae angen diwygio' r system yn sylweddol i ddod â hi i’ r 21ain ganrif.  Bu’n ddiwrnod rhyngweithiol iawn gyda llu o syniadau ymarferol i Lywodraeth Cymru eu hystyried.
Hydref 2  Mynychu dathliad tair awr o 150fed mlwyddiant geni Mahatma Gandhi a drefnwyd yng Nghanolfan Mileniwm Cymru gan Gyngor Hindwaidd Cymru.  Mae'r diwrnod hwn wedi’ i ddynodi’n "Ddiwrnod Rhyngwladol Didrais" gan y Cenhedloedd Unedig er mwyn cydnabod gweledigaeth Gandhi.   Mwynhaodd cynrychiolwyr o bob rhan o sefydliadau llywodraethol, dinesig a chrefyddol amrywiaeth o gyflwyniadau llafar a gweledol gyda’r pwyslais ar heddwch a chymdeithas didrais. Cwblhawyd y dathliad drwy orymdeithio  o’r Ganolfan at y cerflun o Gandhi gafodd ei ddadorchuddio ddwy flynedd yn ôl.
Hydref 14  Unwaith eto roedd yn anrhydedd mwynhau Cinio Rhyngfydd wedi ei drefnu gan Gyngor Mwslemaidd Cymru i nodi a Dathlu 20 mlynedd o Ddatganoli. Fe’i cynhaliwyd yn Neuadd y Ddinas  a chafwyd anerchiad odidog gan y Farwnes Warsi a oedd hefyd yn canmol y modd y mae cymunedau ffydd yng Nghymru wedi closio at ei gilydd. Cafwyd anerchiadau hynod o amserol hefyd gan Y Prif Weinidog (Mark Drakeford); Y Dirprwy Brif Weinidog (Jane Hutt) a Dirprwy Ysgrifennydd Cyngor Mwslemaidd Cymru (Dr Abdul-Azim Ahmed). Coronwyd y cyfan, fel arfer, gyda bwyd arbennig o flasus. 
Hydref 21 Cyfarfod gyda Gethin Rhys a Vaughan Salisbury i drafod ein hymateb i’r “Ymgynghoriad ar Addysg Grefyddol ac Addysg Cydberthynas a Rhywioldeb.”
Hydref 22 Cyfarfod gyda Gethin Rhys a Swyddogion Addysg yr Eglwys yng Ngymru a’r Eglwys Babyddol yng Nghymru  i drafod yr “Ymgynghoriad ar Addysg Grefyddol ac Addysg Cydberthynas a Rhywioldeb”.
Hydref 28  Mynychu Dathliad Daucanmlwyddiant geni’r  Báb. Cafwyd cyflwyniad am arwyddocâd y Bod hwn sef  Rhagfynegydd  i ddyfodiad y Bahá’u‘lláh (Sylfaenydd y Ffydd Bahái’i) ac yna cafwyd  lluniaeth. Cyfarfod diddorol iawn gyda nifer sylweddol o bobl ifanc yn bresennol ganeu body n ymateb yn bositif i bwyslais y grefydd ar weithredu yn ymarferol.
Tachwedd 1 Roedd yn fraint cael ymuno mewn cinio yng Nghanolfan Cornerstone gyda Rhwydwaith Swyddogion Rhyng-Ffydd Cyngor Eglwysi’r Byd lle daeth arbenigwyr rhynggrefyddol o bob rhan o'r byd i Gymru ar gyfer Cynhadledd  'Tuag at Hyrwyddo Deialog yn Eciwmenaidd'  a gyfarfu yng Nghaerdydd, dan drefniant CYTUN, rhwng 31 Hydref a 3 Tachwedd. Cefais sgyrsiau diddorol iawn gyda chynrychiolwyr o Malaysia, India, Gwlad Groeg, Sweden a Hwngari

